
ЭМЭГТЭЙЧҮҮДИЙН УЛС ТӨРИЙН ОРОЛЦООГ КВОТЫН МЕХАНИЗМААР ХАНГАХ БОЛОМЖ

Abstract: This research is focused on gender quota system on international level and gender quota application process in general international practices. In this article the gender quota is described with its main actors, quota motives, quota types, and delivers some observation aspects on the way quota works in different countries under the different election system and political culture. Some data on current women political representation worldwide under gender quota system was collected. As well the research described the motives which brings the quota on stage. Research proves that quota actors, and their motivation shapes the environment in which quota will be implemented in the certain country. Research also briefly described the quota situation in Mongolia. The follow-up research will precisely study the candidate selection process within political parties in Mongolia and election system in Mongolia.

ОРШИЛ
Жендерийн квотын асуудлыг хөндөхөд эмэгтэйчүүдийн улс төрийн оролцоо болон түүний онолын үндэслэлийг судлан тайлбарлах шаардлагатай. Эмэгтэйчүүдийн улс төрийн оролцоог ардчиллын онолоор тайлбарладаг. Нэгэнтээ Роберт Далийн бичсэнчлэн ”ардчилал бол бүх ард түмний засаглал юм”. Ардчиллын хамгийн гол шалгуур нь улс төрийн оролцоо байна. Р. Даль “Ардчилсан хэм хэмжээнд нийцсэн удирдлага бүхий улс орны иргэдийн бүлэгт түр зуур байхгүй байгаа болон оюун чадваргүй гэж нотлогдсоноос бусад тухайн орны хууль цааз хамаарах насанд хүрсэн бүх иргэд орох ёстой гэсэн бүх нийтийн оролцооны зарчмыг зөвшөөрөөд байгаа” гэжээ. Цааш нь ардчиллын шалгуур үзүүлэлтүүдийн талаар тэрээр “...бүх нийтийг хамарсан бодлого шийдвэр гаргах үйл явцад тэгш эрхтэйгээр оролцож болох шаардлагыг хангахуйц 5 шалгуур байж болох” тухай дурджээ. Үүнд:
Үр ашигтай оролцоо-бодлого батлагдан гарахаас өмнө уг бодлогын мөн чанарт өөрсдийн үзэл бодлоо тусгах, нийгмийн бусад гишүүдэд толилуулах тэгш бөгөөд бодит боломжтой байвал зохино. (Даль, 2005)
· Санал тэгш өгөх-нийгмийн бодлоготой холбоотой шийдвэр гаргах тэр агшинд түүний бүх гишүүд санал өгөх тэгш бөгөөд бодит боломжтой,чингэхдээ бүх санал адил жинтэй байх ёстой.
· Мэдээлэлд тулгуурласан ойлголт-нийгмийн гишүүн бүр ухаалаг хязгаарын дотор бодлогын өөр өөр хувилбар, тэдгээрийн болзошгүй үр дагавартай танилцах тэгш бөгөөд бодит боломжтой байх ёстой.
· Хэлэлцэх асуудлыг хянах хяналт-нийгмийн гишүүд ямар асуудлыг, ямар дэс дараатайгаар хэлэлцэх гэж буйтай холбогдсон шийдвэр гаргахад онцгой эрх эдэлдэг байх ёстой. Хэрэв гишүүд нь шаардах аваас нийгмийн бодлого аливаа өөрчлөлтөнд ямагт нээлттэй байх ёстой.
· Насанд хүрэгчдийн оролцоо-бүх иргэд буюу наад зах нь насанд хүрэгчдийн дийлэнх хэсэг нь эхний дөрвөн шалгуурт нийцсэн иргэний эрхийг бүрэн хэмжээгээр эдлэх ёстой (Даль, 2005) гэсэн байна.
Р. Далийн энэ шалгуураас үзэхэд аливаа нийгэмд шийдвэр гаргах түвшинд бүх иргэдийн тэгш оролцоо хангагдаж байж ардчиллын суурь шалгуур хангагдах нь байна. Гэвч дээрх шалгуур бодит байдал дээрээ төдийлэн хангагдалгүй өнөөг хүрчээ. Ялангуяа Монголын эмэгтэйчүүдийн улс төрийн оролцоог авч үзэхдээ, эмэгтэйчүүдийг манай улсын иргэдийн нэгээхэн том төлөөлөл гэж үзвэл шийдвэр гаргах түвшинд эзлэх байр суурь нь квотоор хэмжигдэхийн сацуу, УИХ дахь төлөөлөл нь 2020 онд

17.1% байгаа нь ардчилалын суурь зарчим Монголын одоогийн нөхцөлд бодитоор хэрэгжиж байгаа эсэхэд эргэлзээ төрүүлэхүйц байна. Эмэгтэйчүүдийг онцолж байгаад биш зөвхөн ардчиллын суурь зарчим хангагдаж байгаа эсэхийг нягтлан харвал Монгол улсын нийт 3 296 866 иргэдийн 1 677 293
эмэгтэй, 1 619 573 эрэгтэй, их дээд сургууль, коллежид суралцагчид нийт 148 446 иргэдийн 90 574
эмэгтэй, 57 872 эрэгтэй, хөдөлмөр эрхлэлтийн түвшний хувьд 60.8% эрэгтэй, 48.7% эмэгтэй байна. Харин шийдвэр гаргах түвшин дэх оролцооны хувьд өндөр албан тушаал хашдаг эрэгтэйчүүд 1373, эмэгтэйчүүд 462 байна (ЖҮХ, 2020).
Шийдвэр гаргах түвшин дэх Монголын эмэгтэйчүүдийн улс төрийн оролцооны өнөөгийн байдал буюу парламент дах эмэгтэйчүүдийн эзлэх хувь Азийн бүс нутгийн дундаж 20.4%, түүн дотроо Зүүн Азийн бус нутгийн дундаж 21.8% мөн олон улсын түвшний дундаж 25.5%(IPU, 2021) түвшинд ч хүрэхгүй байгаа явдал эмэгтэйчүүдийн улс төрийн оролцоог хангах боломжит арга замыг эрэлхийлэх, түүнийг нутагшуулах хувилбаруудыг судлах зайлшгүй шаардлагад хүргэж байна. Энэхүү судалгааны өгүүллийн хүрээнд олон улсад хэрэгжүүлж буй квотын тухай ойлголт, арга механизм, боломжит хувилбар, нөлөөлөгч хүчин зүйлсийг тодруулан гаргахыг зорихын сацуу Монгол дах жендерийн квотын нөхцөл байдлыг товч авч үзэхийг зорилоо.
Дэлхийн улс орнуудад эмэгтэйчүүдийн улс төрийн дээд эрх мэдэлд хүрч буй тоо нэмэгдэж байгаа ч жендерийн тэгш бус байдал байсаар байгааг Олон Улсын Парламентын Холбоо болон НҮБ-ийн хамтарсан “Эмэгтэйчүүдийн Улс төрийн газрын зураглал” (2021) тайланд дурьджээ. Уг тайланд эмэгтэйчүүдийн засгийн газрын гишүүнээр ажиллаж буй хувь хэмжээ 21.3%-иас хүрсэн байсан өсөлт 2021 оны 1 дүгээр сарын байдлаар 21.9%-д хүрч багахан өсөлтийг гаргасан бол, эмэгтэй гишүүдгүй засгийн газруудын тоо өссөнийг мөн харуулжээ. Мөн парламент дахь төлөөлөл 2020 онд хэмжээнд 24.9% байснаас 2021 оны 1 дугаар сарын 1-ний байдлаар 25.5% болж багахан өссөнийг харж болох юм (IPU, 2021).
Цааш нь тус тайланд эмэгтэй төрийн тэргүүн, засгийн газрын тэргүүнтэй улс 22 болж тэдгээрийн олонхи нь Европын орнуудад ноогдож байгааг мөн тэмдэглэсэн бол, 50% хүртэл эмэгтэй засгийн газрын гишүүдийн төлөөлөлтэй улсуудын тоо 2020 онд 14 байснаас 13 болж буурсан үзүүлэлт гарчээ. Харин Азийн улс орнуудын хувьд Монгол улс эмэгтэй засгийн газрын гишүүдийн төлөөллийг 2021 онд 18.8% болгож 2020 онд 6.7% байсан (IPU, 2021) үзүүлэлтийг огцом өсгөснөөрөө Азидаа хамгийн том өсөлт болж тэргүүлж байна. Тус тайланд эмэгтэйчүүдийн улс төрийн оролцоог нэмэгдүүлэхэд улс төрийн хүсэл зоригийн нөлөө багагүй байгааг мөн онцолсон байна. Гэхдээ уг тайланд дэлхийн нийт 193 орны парламент дах эмэгтэйчүүдийн төлөөллийн хувийг харуулсан байгаа бөгөөд 20%-иас дээш эмэгтэйчүүдтэй парламенттай улс орнуудын тоо 118, харин 0-19.9%-ийн төлөөлөлтэй улс орнуудын тоо 75 байх агаад энэ дунд Монгол улс Мадагаскар, БНАСУ зэрэг улсуудын хойно 129-рт жагсаж байна (IPU, 2021).

Жендерийн квот, квотын тоглогчид, квотын төрлүүд
Улс төрд идэвхтэй оролцож байгаа эмэгтэйчүүдийн тооны өсөлт ихээхэн удаан байгаагаас улс төрд тэдний тэнцвэрийг хангахаар олон төрлийн арга хэмжээг авдаг. Үүний нэг нь эмэгтэйчүүдийн оролцоог нэмэгдүүлэх квотын системийн механизм бөгөөд квотоор дамжуулан тэдний оролцоог баталгаажуулснаар дэлхийн хэмжээнд шийдвэр гаргах түвшинд эмэгтэйчүүдийн төлөөлөл аажмаар нэмэгдэж байгаа билээ. Анх 1990-иэд оноос эхлэн дэлхийн хэмжээнд жендерийн квотыг тойрсон улс төрийн хэлэлцүүлгүүд ихээр гарах болж олон ч улс орнууд үндсэн хууль болон сонгуулийн тухай хуулиндаа нэмэлт өөрчлөлт оруулах эсвэл шинээр хууль батлах замаар эмэгтэйчүүдийн улс төрийн оролцоог баталгаажуулж мөн үүний хажуугаар олон улс төрийн намууд квотыг дүрмэндээ нэвтрүүлж эхэлсэн байна. Квот нь анх улс орнуудын дотоодод эрэгтэй, эмэгтэй хүмүүс шийдвэр гаргах түвшинд тэгш эрхтэй оролцох зарчим дээр нэгдсэнээс үүдэлтэй. Иргэний болон Улс төрийн эрхийн тухай олон улсын пакт (1966) , Эмэгтэйчүүдийг ялгаварлан гадуурхах бүх хэлбэрийг устгах тухай НҮБ- ийн конвенц (1979), Хүний эрхийн түгээмэл тунхаглал (1946) мөн НҮБ-ын дэлхийн эмэгтэйчүүдийн 4-р их хурлын “Бээжингийн үйл ажиллагааны төлөвлөгөө” (1995) зэрэг олон улсын гэрээ конвенц, тунхаг баримт бичгүүдээр “ардчилал, түүний зөв зохистой хэрэгжилтэнд” эрэгтэй, эмэгтэй хүмүүсийн шийдвэр гаргах түвшинд тэгш оролцох боломжийг хангах тусгай арга хэмжээ авахыг засгийн газруудад уриалснаар квотын систем хэрэгжих гараагаа эхэлсэн байна.

Жендерийн квот нь үндсэндээ ямар нэгэн байгууллагын, эсвэл нэр дэвшигчийн, хууль тогтоох байгууллагын, байнгын хорооны болон засгийн газрын гээд олон түвшинд эмэгтэйчүүдийн эзлэх тодорхой хувийг баталгаажуулах аргачлал юм. Мөн Засгийн газар, парламент болон орон нутгийн зөвлөл гэх зэрэг сонгогдох болон томилогдон ажилладаг байгууллагууд дахь эмэгтэйчүүдийн төлөөллийг нэмэгдүүлэхэд квотын гол зорилго оршино (Dahlerup, 2006a).
Квот нь улс төрийн шинжлэх ухаанд, тэр тусмаа шийдвэр гаргах түвшинд эмэгтэйчүүдийн төлөөллийг нэмэгдүүлэх зорилготой. Энэ ч утгаараа дэлхийн практикт квот нь эмэгтэйчүүдэд улс төрд орох эхлэл цэг болсоор байна.
Квотын систем нь дэлхий дахинаа маш олон төрлийн сонгуулийн тогтолцоо, соёл уламжлал, хэвшмэл ойлголт, засаглалын хэлбэр зэргээс хамааран олон өөр нөхцөл байдалд хэрэгжсээр байна. Улс төрийн хүрээнд жендерийн квотын асуудлыг авч үзвэл квот хэрхэн бий болж гарч ирсэн тухайд нарийвчлан авч үзэх хэрэгтэй болно. Квотын системийг дараах 4 хэрэгцээ шаардлагын үүднээс бий болсон гэж судлаач Оксфордын их сургуулийн профессор Мона Л.Круук тодорхойлсон байна. Үүнд:
· эмэгтэйчүүд улс төрийн оролцоогоо нэмэгдүүлэхийн тулд
· улс төрийн элитүүд улс төрийн талбарт стратегийн давуу байдлыг бий болгохын тулд
· уламжлалын хувьд үргэлж дутуу дорой байсан нийгмийн бүлгийн төлөөллийг баталгаажуулах, дотооддоо шинэ дэглэм мөн олон улсад өөрийн легитм байр сууриа бэхжүүлэхийн тулд (Bauer.,et al 2006)
· жендерийн тэгш байдлыг хангах нь олон улсад хүлээн зөвшөөрөгдсөн хэм хэмжээ болж төлөвшсөний хувьд гэжээ (Krook, 2009).
Дээрх 4 хэрэгцээ шаардлага нь улс төрийн квотын тухайд бүх зүйлд тайлбар өгч чадахгүй хэдий ч квотын кампанит ажилд оролцогч 3 талыг тодорхойлоход хангалттай юм. Тэгэхээр квотын кампанийн үндсэн 3 гол тоглогч нь түүнийхээр:
· иргэний нийгмийн төлөөллүүд, /эмэгтэйчүүдийн хөдөлгөөн, улс төрийн нам доторх эмэгтэйчүүдийн холбоо, эвсэл бүлэг/
· төрийн зүтгэлтнүүд/үндэсний хэмжээний лидер, шүүхийн төлөөлөл/
· олон улсын болон үндэстэн дамнасан байгууллагууд байдаг байна.
Квот хэрхэн нутагшдаг вэ? Ихэнхи судлаачдын тодорхойлсноор квот нь өөрөө улс төрийн статус квод хүрээд зогсохгүй, улс төрийн халуун сэдвийн нэг болж дэлхийн олон оронд нутагшсан нь сонирхолтой үзэгдэл болоод байгаа юм. Тэгвэл энэхүү үйл явц, арга механизмыг амжилттай хэрэгжүүлэхэд квотын кампанид оролцогч дараахь субъектүүдийн оролцоо, тогтолцоо, нөлөөлөл, чиг хандлага чухал ажээ. Квотын 3 гол тоглогч нарын тухай дээр дурьдсаныг бага зэрэг дэлгэрүүлье.

1. Эмэгтэйчүүдийн хөдөлгөөн
Ихэнхи судалгаанаас харахад эмэгтэйчүүд квотыг нэвтрүүлэхийг санаачилдаг болохыг харуулдаг. Квотын систем нэвтрүүлэхийг шаардах үзэгдэл нь цаад талдаа үргэлж эмэгтэйчүүдийн хөдөлгөөнөөс үүдэлтэй аж. Хэдийгээр эрэгтэйчүүд улс төрийн элит байх үед улс төрийн эцсийн шийдвэрийг гаргах магадлалтай ч эмэгтэйчүүдийн хөдөлгөөн, эвсэл нэгдэл, эмэгтэйчүүдэд чиглэсэн төрийн бус байгууллагын нөлөө квотын системийн угтвар нөхцөл болдог гэж нотолсоор байна. Мэдээж хэрэг эдгээр хөдөлгөөнүүд нь зарчмын үзэл санаан дээр нэгддэг боловч прагматик хэмжүүртэй. Эмэгтэйчүүдийн квот төгс биш боловч эмэгтэйчүүдийн төлөөллийг нэмэгдүүлэх цор ганц үр дүнтэй арга зам гэдэг дээр санал нийлдэг. Квот нэвтрүүлсэн улс орон бүрийн жишээ маш олон янз бөгөөд зарим нэг орны эмэгтэйчүүдийн байгууллага дангаараа эсвэл үндэсний болон олон улсын хэмжээнд үйл ажиллагаа явуулдаг олон улсын байгууллага ч үүнд нөлөөлөх боломжтой ажээ. (Baldez & Liza, 2004) Мөн улс төрийн намуудын доторх эмэгтэйчүүдийн байгууллага тусгайлсан квотын бодлогыг санал болгох, мөн тухайлсан нэг намын эрэгтэй гишүүдийг намын хэсэг эмэгтэйчүүд хувийн шугамаар лоббидох зэрэг байдаг байна.
Монголын хувьд анх эмэгтэйчүүдийн улс төрийн оролцоог нэмэгдүүлэх, шийдвэр гаргах түвшинд төлөөллийг бий болгох яриа хэлэлцээр, хөдөлгөөн өрнүүлсэн нь мөн л эмэгтэйчүүдийн ТББ, иргэний нийгмийн төлөөлөл байжээ. Тэдгээрийг доорх жагсаалтаар харуулав.

Хүснэгт 1: Эмэгтэйчүүдийн ТББ жагсаалт (Tsetsegjargal, 2012)

	
Эмэгтэйчүүдийн улс төрийн оролцоог анх манлайлан эхлүүлсэн иргэний нийгмийн байгууллагууд, ТББ болон бусад
	Монголын эмэгтэйчүүдийн холбоо

	
	Либерал Эмэгтэйчүүдийн Оюуны Сан

	
	Хүчирхийллийн Эсрэг Үндэсний Төв

	
	Нийгмийн дэвшил, эмэгтэйчүүдийн хөдөлгөөн

	
	“Монкорд” хадгаламж зээлийн хоршоо

	
	Монголын эмэгтэй хуульч нарын холбоо


Харин үүнд гол нөлөөлөл үзүүлсэн үйл явдал нь мөн л 1995 онд зохион байгуулагдсан Дэлхийн Эмэгтэйчүүдийн Олон улсын дөрөвдүгээр бага хурлын дараагаар НҮБ-аас батлагдсан Бээжингийн тунхаглал (Hughes et al.,2015), үйл ажиллагааны хөтөлбөр байжээ. Мөн 2005 онд УИХ-ын гишүүн Б. Мөнхтуяагийн санаачилгаар жендерийн тэгш байдлын талаар бие даасан хууль боловсруулах ажлын хэсэг байгуулагдан “Эрэгтэй, эмэгтэй (Цэцэгжаргал, 2009) хүний тэгш эрх, тэгш боломжийг хангах хууль”-ийн төсөл анх боловсруулагдаж байжээ. Хожим 2011 оны 2 дугаар сарын 2-ний өдөр “Жендерийн эрх тэгш байдлыг хангах тухай хууль” нэрээр батлагдаж, 2011 оны 12 дугаар сарын 12- ний өдөр батлагдсан УИХ-ын сонгуулийн тухай хуулинд дахин квотыг хуульчилж оруулах угтвар нөхцөл болсон юм.

2. Улс төрийн элитүүд
Зарим судлаачид эмэгтэйчүүд давамгайлсан улс төрийн элитийн хүрээнд квотыг нэвтрүүлэхдээ стратегийн ач холбогдолтой давуу талыг олж авах үүднээс эмэгтэйчүүдийг улс төрд оруулах эсвэл оруулахгүй байхыг шийддэг гэж үзжээ. Ихэнхи тохиолдолд өрсөлдөгч намаас квотыг дэмжих, нэвтрүүлэх үйлдэл хийх үед улс төрийн элитүүд өрсөлдөөний журмаар мөн л квотыг дэмжиж, оруулж ирдэг. Нам хоорондын өрсөлдөөн, удаан хугацаанд сөрөг хүчин байгаа, нэр хүнд нь навс унасан улс төрийн нам квотыг ихэнхидээ оруулж ирэх санаачилгыг гаргаж, эмэгтэйчүүдийн дэмжлэгийг авах замаар сонгогчдын итгэлийг илүүтэй олж авах үйлдлийг хийдэг. Улс төрийн элитүүд сонгуулийн кампанит ажилд ялалт байгуулах мөн улс төрийн тогтсон дэглэм, эрх мэдлээ авч үлдэхийн төлөө эмэгтэй нэр дэвшигчдийг дэмждэг. Ингэхдээ эмэгтэйчүүдийн эрхийг ихээхэн хүчтэй ярьдаг боловч тогтсон төлөөлөл, эрх мэдлийн хуваарилалтандаа өөрчлөлт оруулахгүйгээр квотыг дэмжиж намынхаа гишүүдийн өмнө нөлөөгөө бэхжүүлж, улс төрийн өрсөлдөгчөө буулган аливаа хараат бус зоримог хөдөлгөөн хийх чадавхитайгаа харуулдаг байна. (Baldez & Liza, 2004)
Монголын хувьд анх хуульчилсан квот 2005 онд УИХ-ын сонгуулийн тухай хуулийн 28.2-т нам эвслээс УИХ-ын сонгуульд нэр дэвшигчдийн 30-аас доошгүй хувь нь эмэгтэйчүүд байна хэмээн заасан байсныг УИХ-ын гишүүн, улс төрийн элитүүд болох Р. Нямсүрэн, З. Энхболд (Цэцэгжаргал, 2009) нарын гаргасан УИХ-ын сонгуулийн хуульд нэмэлт, өөрчлөлт оруулах тухай хуулийн төслийн санаачилгаар 2008 оны сонгуулийн өмнө энэхүү квотыг тус хуулиас хасжээ. Үүний сацуу 2008 оны сонгуулийг олон мандаттай томсгосон 26 тойргоор зохион байгуулж 3 буюу 3.9%-ийн эмэгтэй гишүүдийн төлөөлөлтэй парламент бүрэлдэж байсан нь улс төрийн элитүүдийн үзүүлсэн нэгэн томоохон сөрөг нөлөөллийн илрэл юм.

3. Олон                  улсын                  байгууллагууд Квотын системд тодорхой үүрэг гүйцэтгэгч тоглогчдын хамгийн сүүлийнх нь олон улсын байгууллага
болон үндэстэн дамнасан сүлжээ юм. Олон улсын байгууллагын зүгээс зохион байгуулагддаг хурал,
чуулганаас гардаг зөвлөмжүүд нь гишүүн орнуудаараа дэмжигдэж цаашид бодлого болон хэрэгждэг. Ихэнхи орнуудын хувьд олон улсын байгууллагаас тунхаглан гаргасан хамгийн чухал 2 баримт бичиг бол 1979 оны “Эмэгтэйчүүдийг ялгаварлан гадуурхах бүх хэлбэрийг устгах тухай конвенци”, 1995 оны НҮБ-ийн “Бээжингийн тунхаглал, үйл ажиллагааны хөтөлбөр” юм. Эмэгтэйчүүдийн квотыг дэмждэг Олон Улсын парламентын холбоо, Европын зөвлөл, Европын Холбоо, Европын аюулгүй байдал, хамтын ажиллагааны байгууллага, Африкийн Холбоо гэх мэтчилэн олон байгууллагууд дэлхий дахинд квотын бодлогыг дэмжиж түгээж байна. Жендерийн квотууд дэлхийн олон оронд олон улсын байгууллагуудын нөлөөллөөр нэвтэрсэн байдаг. Судалгааны үр дүнгүүдийг нэгтгэж харвал хямралын дараах үеийн орнуудад эмэгтэйчүүдийн квотыг нэвтрүүлэхэд олон улсын байгууллагууд

шууд нөлөө үзүүлсэн байдаг байна (Bauer et al., 2006). Харин зарим тохиолдлуудад дотоодод үүсэж буй хөдөлгөөнүүдэд олон улсын байгууллагуудын үйл ажиллагаа нь түлхэц болдог байна.
Дээр дурьдсанчлан дотоодын эмэгтэйчүүдийн ТББ, иргэний нийгмийн байгууллагуудын үйл ажиллагаанд олон улсын байгууллагуудын амжилт ихээхэн нөлөөтэй байдаг бөгөөд Монголын хувьд НҮБ, НҮБ-ын Хөгжлийн Хөтөлбөр, НҮБ-ын Эмэгтэйчүүдийн Хөгжлийн сан, Азийн Сан, Канад Сан, Дэлхийн Банк, Азийн Хөгжлийн Банк, Австралийн Олон Улсын Хөгжлийн Агентлаг, Герман- Монголын Техникийн Хамтын Ажиллагаа зэрэг байгууллагууд анх жендер болон эмэгтэйчүүдийн улс төрийн оролцоог зохих түвшинд хүргэхэд чухал үүрэг гүйцэтгэсэн болно.
Жендерийн квот одоогоор дэлхийн 100 (IPU, 2014) гаруй улсад хэрэгжиж байгаагаас квот хэрэгжиж эхлэхдээ улс төрийн намын дүрэм эсвэл аливаа нэг улс орны хуулинд тусгагдах замаар биеллээ олж буй нь харагддаг. Зөвхөн квот нэвтэрснээр аль нэг орны эмэгтэйчүүдийн парламентад эзлэх суудал огцом нэмэгдсэн ч тохиолдол байна, эсрэгээрээ квотыг нэвтрүүлснээр парламентад сонгогдох эмэгтэйчүүдийн тоо буурсан ч хандлага байна (Dahlerup & Freidenwall, 2005).
Квотын хэрэгжилт яагаад ийм өөр өөр үр дүнд хүргэж байгаа вэ? Ерөнхийдөө тухайн нийгмийн тогтолцоо, хууль тогтоомж, институциэс хамаарч квотын систем амжилттай хэрэгжих эсэх нь тодорхойлогддог. Тухайлбал тухайн орны ардчиллын түвшин, үнэт зүйлс, үндсэн хууль, сонгуулийн хууль, улс төрийн намын төлөвшил, хэвшмэл ойлголт, итгэл үнэмшил гээд маш олон хүчин зүйлүүд нөлөөлнө.
Эдгээрээс дэлгэрүүлэн авч үзвэл квотын тогтолцоог нэвтрүүлэх үндсэн 7 сэдэл байдаг байна. Эдгээр

нь:


· зүй ёсны зарчим-(principled stands) эмэгтэйчүүдийн эвсэл, холбоод шийдвэр гаргах түвшинд илүү эмэгтэй төлөөлөлтэй байх ёстой гэсэн итгэл үнэмшлээр, улс төрийн намууд иргэдийн оролцоог хангахын тулд, харин олон улсын байгууллагууд шийдвэр гаргах түвшинд жендерийн тэгш харьцааг нэвтрүүлэхийг зөвлөдөг байна.
· сонгуулийн үр дүнгийн таамаг- (electoral considerations) улс төрийн элитүүдийн хувьд квотыг улс төрийн аль нэг сөрөг хүчин нь нэвтрүүлэхэд ихэнхидээ даган дууриаж өөрийн намдаа нэвтрүүлдэг байна. Аливаа улс төрийн нам доторх эмэгтэйчүүдийн бүлэг, сөрөг хүчний намын эмэгтэйчүүдийн нам доторх амжилтыг олж харснаар харъяалагддаг нам дотроо квотыг нэвтрүүлэхийг шахаж шаардсанаар эхлүүлдэг.
· хоосон дүр эсгэлт (empty gestures) улс төрийн элитүүдийн хувьд квотыг эмэгтэйчүүдийн эрхийг хамгаалж буйгаа илэрхийлэх харьцангуй хялбар арга хэрэгсэл гэж үзэн аль хэдийн тогтсон хуучин төлөөллийн загвар, нэр дэвших үйл явцыг өөрчлөлгүйгээр квотыг нэвтрүүлдэг. Энэ тохиолдолд намын лидер, улс төрийн элитүүд квотыг маш ихээр дэмжих боловч, квот нэвтрүүлснээр тухайн хувь хүнд өөрт нь сөрөг нөлөө ирэхгүй мөн квот амжилттай хэрэгжих боломжгүй, мөн квот нь үндсэн хуулинд нэмэлт өөрчлөлт оруулахаас өмнө дэмжигдэхгүй замхрана гэдэгт итгэдэг байна.
· улс төрийн сөрөг хүчнийхээ хувьд байр сууриа бэхжүүлэх (promotion of other political ends), энэ тохиолдолд улс төрийн элитүүд квотыг нэвтрүүлснээр улс төрийн бусад ашиг хонжоо олох тооцоолол хийдэг. Энэ талаасаа квотыг нэвтрүүлэх нь “гарын аясаар” хөдлөх эмэгтэйчүүдийг сонгож өөрсдийн намын бие даасан байдалд сорилт авчирхааргүйгээр нэр дэвших үйл явцыг төлөвлөж, толгой намын шийдвэрийг хэрэгжүүлж, сонгуульд эвсэл болон орох түншүүдтэйгээ эвсэж, Засгийн газраас илүүтэй бие даасан байдлаа тунхаглаж, үндэсний болон олон улсын түвшинд тодорхой хуулиар зөвшөөрөгдсөн дэглэмийг төлөвшүүлдэг байна.
· сонгуулиар олон суудал авах (extension and representational guarantees) жендерийн квотыг нэвтрүүлэх нь ялгаатай байдлыг хүлээн зөвшөөрч буй нэг хэлбэр болдог. Зарим орнуудад эмэгтэйчүүдийн квот бол хэдийнээ хэл, шашин, арьсны өнгө, үндэстний цөөнх, залуучууд болон ажил хөдөлмөрийн онцлогоороо ялгаатай нийгмийн бүлгүүдэд олгож байгаа баталгаа гэж үздэг. Энэ арга хэмжээ нь ихэнхидээ эмзэг бүлгийнхнийг хамгаалах эсвэл тодорхой хэмжээнд пропорциональ төлөөллийг баталгаажуулсан үйл явц болдог.
· олон улсын дарамт шахалт (International pressure) байдаг байна. Квот ихэвчилэн улс төрийн лидерүүд дотооддоо олон улсын хуулиар хүлээн зөвшөөрөгдсөн шинэ дэглэмийг тогтоох,

эсвэл олон улсын байгууллагуудын шууд оролцооны улмаас шинэ хэм хэмжээг нэвтрүүлэх, колончилолын бодлого хэрэгжүүлэх, эс бөгөөс тусгаар тогтнол буюу салан тусгаарлах бодлогыг хэрэгжүүлэх үедээ нэвтрүүлдэг байна.
· үндэстэн дамнасан сургамж (transnational learning) эмэгтэйчүүдийн байгууллага, эвсэл холбоод гадаадын бусад орны байгууллага, сүлжээ, олон улсын байгууллага зэргээс мэдээлэл солилцох замаар бусад орны эмэгтэйчүүдийн шийдвэр гаргах түвшинд оролцоогоо нэмэгдүүлсэн амжилтын загвараас суралцаж, түүнийг нь дотооддоо нэвтрүүлдэг байна (Krook, 2009).
Өргөн хэрэглэгддэг квотын гурван гол төрөл байдаг ба эдгээр нь хуульчилсан, суудал хадгалах
болон намын квот юм (Krook, 2009).
Хуульчилсан квот нь тодорхой нэгэн сонгуульд оролцож байгаа нэр дэвшигчийн дотор эмэгтэйчүүдийн эзлэх хувийн жингийн доод хэмжээг тогтоож, улс төрийн намуудаас гарах нэр дэвшигчийн жагсаалтад үйлчилдэг. Хуульчилсан квот нь үндсэн хууль, сонгуулийн хууль болон улс төрийн намуудын хууль зэрэг хуулиудаар дамжин хэрэгжинэ. Хуулиар тогтоосон ийм квотыг бүх улс төрийн намууд даган мөрдөж, хуулинд заасны дагуу шаардагдаж байгаа хувь хэмжээний эмэгтэйчүүдийг нэр дэвшүүлэх үүрэгтэй болгодог.
Хуульчилсан квотыг гол төлөв Латин Америкийн орнууд одоогоор ихээхэн ашиглаж байгаа бөгөөд эмэгтэйчүүдийн төлөөллийг хамгийн хурдан нэмэгдүүлэх арга зам гэж үздэг байна. Хуульчилсан квоттой орнуудын хувьд аль нэг хүйсийн хууль тогтоох байгууллага дахь төлөөллийг зайлшгүй хуульчилж хатуу хэрэгжүүлэхийг шаарддаг. Одоогоор хуульчилсан квотыг хэрэгжүүлдэг орнуудыг тоочвол Боливи, Монгол, Коста Рика, Эквадор, Франц, Кения, БНСУ, Лесото, Ливи, Никарагуа, Сенегал, Туниси, Зимбабве гэх мэт орнууд байна. Дэлхийн хэмжээнд 60 орчим орны дээд болон доод танхимтай парламентын аль нэг нь хуульчилсан квотыг хэрэгжүүлж байна (IPU,2014). Монгол улсын хувьд квотыг хэрхэн хэрэгжүүлж байгааг судлахад, иргэний нийгмийн байгууллагууд 1992 оноос бие даан үйл ажиллагаа явуулж эхэлсэн бөгөөд олон улсын байгууллага, улс төрийн элитүүдийн урт удаан хугацааны хамтын ажиллагааны үр дүнд Засгийн газраас 1996 онд “Эмэгтэйчүүдийн аж байдлыг сайжруулах үндэсний хөтөлбөр”-ийг баталж, мөн үүнийг сайжруулан шинэчилж “Жендерийн тэгш байдлыг хангах үндэсний хөтөлбөр” болгон 2002 онд баталж, анх 2005 оны 1 дүгээр сарын 28-нд шинэчлэн батлагдсан Монгол улсын Улс төрийн намын тухай хуулинд “намын удирдах байгууллагын төлөөлөлд орох, сонгуульд нэр дэвших, сонгогдоход үндэс угсаа, арьсны өнгө, нас, хүйс, хөрөнгө чинээ, эрхэлдэг ажил, албан тушаалаар ялгаварлахгүйгээр адил тэгш боломж олгох” тухай зааж өгснөөр эмэгтэйчүүдийн улс төрийн эрхийг хууль эрх зүйн хүрээнд зохицуулж, улс төрийн амьдралд оролцох боломжийг нээж өгсөн томоохон хууль эрх зүйн баримт бичиг болсон байна. Энэ нь квотын хувьд институцийн түвшинд хэрэгжиж эхэлсэн хэрэг бөгөөд 2005 оны 12 дугаар сарын 29 онд батлагдсан Монгол УИХ-ын сонгуулийн тухай хуулийн 28-р зүйлийн II заалт болох “Нам, эвслээс нэр дэвшүүлэх” гэдэг хэсэгт: “...Нам эвслээс нэр дэвшигчдийн 30 (УИХ-ын сонгуулийн тухай хууль, 2005)-аас доошгүй хувьд эмэгтэйчүүд байна” гэсэн заалтаар нэвтрүүлсэн нь хуульчилсан квот болсон юм. Мөн үүнтэй зэрэгцэн Жендерийн Тэгш Байдлыг Хангах Үндэсний Хороо хэмээх байгууллага бүтцийн хувьд бэхжин гарч ирж, хорооны даргаар Монгол Улсын Ерөнхий Сайд ажиллах болжээ. Тус хороо байнгын ажиллагаатай ажлын албатай болсон нь жендерийн асуудлыг хариуцсан үндэсний нэгж, механизмтай болсноороо маш том давуу талыг бий болгосон юм.
Гэвч дээрх ололт амжилтаас хойш татсан үйл явдал улс төрийн хүрээнд өрнөсөн юм. Энэ нь 2007 (УИХ-ын сонгуулийн тухай хууль, 2007) оны 12 дугаар сарын 26-ны өдрийн УИХ-ын сонгуулийн тухай хуулиар өмнө дурьдсан “Нам, эвслээс нэр дэвшигчдийн 30-аас доошгүй хувь нь эмэгтэйчүүд байна” гэсэн заалтыг хүчингүй болгожээ. Үүгээрээ Монгол улс ардчиллын түүхэндээ ухралт хийсэн орны тоонд багтах болсон төдийгүй 2008 оны парламентийн сонгуулийн үр дүнд 3 эмэгтэй гишүүн сонгогдсон нь дээрхийг мөн батлана. Дээрх ухралтаас хойш 2011 оны 12 дугаар сарын 15-ний өдрийн УИХ-ын сонгуулийн тухай хуулийн 27-р зүйлийн “Нам эвслээс нэр дэвшүүлэх” гэдэг хэсгийн 27.2 дахь заалтанд “....20-оос доошгүй хувь нь эмэгтэйчүүдийн төлөөлөл байна” гэсэн томьёоллыг оруулжээ (УИХ-ын сонгуулийн тухай хууль, 2011). Хуулийн энэ заалт Дэлхийн эдийн засгийн форумын Жендерийн зөрүүтэй байдлын индексийн тайланд Монгол улсыг 2008 онд 160 орноос 40-р (WEF, 2008) байрт жагсахад нөлөөлж, энэ нь квотыг хуульчилсний шууд үр дүн байлаа. Хэдий тийм боловч, квотыг нэвтрүүлсэн ч хэрэгжилтийн механизмийг нь сайтар бүрдүүлээгүйн улмаас байнга байр

ухарсаар 2020 оны тайланд 153 орноос 79-рт байрт орсон байна. Мөн уг тайлангийн улс төрийн эрх мэдлийн үзүүлэлтээр Монгол улс 152 орноос 120 (WEF, 2020)-д эрэмбэлэгдсэн байна. Харин 2021 оны уг тайланд Засгийн газрын бүрэлдэхүүнд 4 эмэгтэй гишүүнийг оруулсан үйл явдал биднийг 10 (WEF8 2021) байраар дээшлүүлсэн нь квотын хэрэгжилт биш, улс төрийн хүсэл зоригийн илрэл байсан юм. Жендерийн квотыг УИХ-ын Сонгуулийн тухай хуулиас гадна Аймаг, нийслэл, сум, дүүргийн ИТХ-ын сонгуулийн тухай хууль мөн Улс төрийн намын тухай хуулинд (Улс төрийн намын тухай хууль, 2005) мөн хуульчилж өгсөн байна.
Мөн Жендерийн эрх тэгш байдлыг хангах тухай хуулийн 2-р бүлэг 8 дугаар зүйлд: Улс төрийн хүрээн дэх жендэрийн эрх тэгш байдлын баталгаа гаргаж 8.3-р зүйлд, улс төрийн намын өөрийн төлөөллийн төв болон орон нутгийн байгууллагын бүрэлдэхүүнд аль нэг хүйсийн төлөөлөл 25 (Жендерийн эрх тэгш байдлыг хангах тухай хууль, 2011) хувиас доошгүй байна гэж оруулж өгсөн байна. Үүний сацуу Монгол Улсын Засгийн Газар Жендерийн тэгш эрхийг хангах хууль батласантай холбогдуулан жендерийн эрх тэгш байдлыг хангах 2013-2016 оны стратегийг 2013 оны 1 дүгээр сарын 26-нд баталжээ. Цаашилбал Монгол Улсын Тогтвортой хөгжлийн үзэл баримтлал-2030 хэмээх бичиг баримтыг 2016 оны 02 дугаар 05-нд баталж “нийгмийн хөгжил дэвшилд жендэрийн эрх тэгш оролцоог хангах, нийгмийн баялгийн үр шимээс адил тэгш хүртэх таатай орчинг бүрдүүлэх зорилт, Засгийн газрын 2016-2020 оны үйл ажиллагааны хөтөлбөрийн зорилтыг тус тус хэрэгжүүлэх зорилгоор Жендэрийн эрх тэгш байдлыг хангах үндэсний хөтөлбөр (цаашид “хөтөлбөр” гэх)-ийг боловсруулж, 2017 оны Засгийн газрын 129-р тогтоолоор тус тус баталсан байгаа юм (https://www.kas.de). Дээрхээс харахад Монголд хуульчилсан квотыг хэрэгжүүлэхэд хангалттай хэмжээний хууль эрх зүйн акт, үндэсний хөтөлбөрүүд хэрэгждэг байна.
Суудал хадгалах квот гэдэг нь хууль тогтоох байгууллагад төлөөлөл болох эмэгтэйчүүдэд зориулан тодорхой хэмжээний суудал шууд хуваарилан өгөхийг хэлнэ. Үүнийг Үндсэн хуулиар болон өөр бусад хууль тогтоомжуудаар зохицуулдаг билээ. Зарим судлаачид энэхүү шууд хуваарилсан суудал (суудал хадгалах квот) нь сонгуулийн квотод хамаарахгүй хэмээн маргах тохиолдол бий. Гэсэн хэдий ч өнөөдөр олон улсын туршлаганд энэхүү хуваарьт суудал нь маш олон төрөл байдаг бөгөөд зарим нь сонгуульгүй шууд томилох, харин зарим нь эмэгтэйчүүдийг өрсөлдүүлэн сонгох гэх зэрэг олон замаар хэрэгжиж байна. Өнөөдөр сонгуулийн жендерийн квот нь эмэгтэйчүүдийн нэр дэвших доод хэмжээг хамгийн багадаа 30-40%-д хүргэх зорилготойгоор олон улсын гэрээ хэлэлцээр, тунхагаар баталгаажсан олон улсын хэм хэмжээ төдийгүй эрх зүйн акт бөгөөд жендерийн тэгш байдлыг хангах зорилгын хүрээнд хийгдэж бий болсон систем юм. Суудал хадгалах квот нь Африк, Зүүн Өмнөд Азийн орнуудад ихээр нэвтэрч одоогоор дэлхийн 36 (IPU, 2014) орон эмэгтэйчүүдэд зориулсан суудал буюу суудал хадгалах квотыг ашигладаг байна.
Манай улсын хувьд суудал хадгалах квот хараахан нэвтрээгүй ч Жендерийн Үндэсний Хороо Монгол Улсын Жендерийн эрх тэгш байдлыг хангах тухай хуулийн хэрэгжилтийн үр дагаврын үнэлгээний 2021 оны тайланд дурьдсанаар, улс төрийн намд тогтоосон квотын талаар экспертийн дүгнэлт хэсгийг дараах байдлаар оруулсан байна:
Улс төрийн намд тогтоосон 2 төрлийн квот яригддаг. Суудал хадгалах квот гэхэд МАН дээр 30-ийн суудал хадгалах квот тогтоогоод байгаа. Нам доторх квот, сонгогдох хүмүүсийн квот гэж байгаа. АН дотор нам доторх квот нь байгаа. ИЗНН дээр квотууд нь байсан. –Экспертийн ганцаарчилсан ярилцлагаас...
Улс төрийн намууд дүрмэндээ суудал хадгалах квотыг нэвтрүүлсэн байна. Тухайлбал:
· МАН: 1.5.8 намын бүх шатны сонгуульт байгууллагад 30-аас доошгүй хувь нь эмэгтэйчүүд байна. Санал хураалтыг энэ шаардлаганд нийцүүлэн зохион байгуулна.
· АН:
· Ардчилсан намын удирдах дээд байгууллага болох Үндэсний бодлогын хорооны бүрэлдэхүүнд УИХ-ын сонгуулийн тойрог бүрд нэг эмэгтэй суудлыг баталгаажуулсан.
· Намын анхан шатны байгууллагын тэргүүлэгчдийн 30-аас доошгүй хувь нь аль нэг хүйсийн төлөөлөл байхаар зохицуулсан.
· Ардчилсан эмэгтэйчүүдийн холбооны ерөнхийлөгч нь Ардчилсан намын гүйцэтгэх удирдлагын байгууллага болох Улс төрийн зөвлөлийн гишүүн байх зохицуулалтыг анх удаа

оруулж өгсөн.
· Аймаг, дүүрэг, нийслэлийн намын хорооны тэргүүлэгчдийн бүрэлдэхүүнд тухайн шатны Ардчилсан эмэгтэйчүүдийн холбооны удирдлага шууд томилогдох заалтыг мөн тусгасан (ЖҮХ, 2021).
· ИЗНН: 20.4 Үндэсний хорооны нийт гишүүдийн 30-аас доошгүй хувь нь эмэгтэй төлөөлөл / суудал хадгалах квот/ бүрдүүлнэ. Энэ заалт Улс төрийн зөвлөлийг сонгож бүрдүүлэхэд нэг адил хамаарна.
Улс төрийн намын квот нь улс төрийн намууд өөрсдөө тогтоодог квот бөгөөд ихэнхдээ төвийг сахисан болон зүүний чиглэлийн намууд нь энэ талаар илүү санаачилгатай, харин либерал болон консерватив намууд нь квот тогтоохыг хүчтэй эсэргүүцдэг билээ. Скандинавын буюу Нордик орнуудад улс төрийн намын сайн дурын квотыг хэрэгжүүлдэг байна. Улс төрийн намын сайн дурын квот нь гол төлөв намын дүрэмд тусгагдаж хэрэгждэг. Европт гол төлөв намын сайн дурын квот нь зүүний чиглэлийн намууд болох ногоон нам, социалист, социал демократ үзэл баримтлалтай намуудад ихээхэн дэлгэрсэн байна. Шведед 1970-1980 оны хооронд “аль нэг хүйсийн төлөөлөл 40-с доошгүй хувь байна” гэсэн намын квотыг хэрэгжүүлсэн бөгөөд үр дүнд нь 1988 оны сонгуулиар эмэгтэй парламентын гишүүдийн эзлэх хувь 39%-д хүрч байжээ (IPU,2014).
Харин Монгол улсын хувьд улс төрийн намын квотыг хэрэгжүүлэх хандлагууд 2005 оны 1 дүгээр сарын 28-нд шинэчлэн батлагдсан Монгол улсын Улс төрийн намын тухай хуулинд “намын удирдах байгууллагын төлөөлөлд орох, сонгуульд нэр дэвших, сонгогдоход үндэс угсаа, арьсны өнгө, нас, хүйс, хөрөнгө чинээ, эрхэлдэг ажил, албан тушаалаар ялгаварлахгүйгээр адил тэгш боломж олгох” тухай зааж өгснөөс хойш бага багаар ажиглагдаж байгаа бөгөөд УИХ-д суудалтай зарим намууд удирдах байгууллагадаа эмэгтэйчүүдийг оруулахыг дотоод дүрмэндээ тусгасан байна.

Хүснэгт 2: Улс төрийн хүрээн дэх жендерийн эрх тэгш байдалтай холбоотой хууль эрх зүйн баримт бичгүүд, хуулин дах заалтууд (ЖҮХ, 2021)

	№
	Хууль эрх зүйн баримт
бичиг
	Холбогдох заалт, тэдгээртэй холбоотой асуудлууд

	
1
	Монгол Улсын Их Хурлын сонгуулийн
тухай хууль
	30 дугаар зүйл. Нам, эвслээс нэр дэвшүүлэх
30.2 Нам эвслээс нэр дэвшиж байгаа нийт нэр дэвшигчийн 20-оос доошгүй хувь нь аль нэг хүйсийнх байна.

	


2
	

Улс төрийн намын тухай хууль
	5.1.3.Гишүүддээ намын удирдах байгууллагын төлөөлөлд орох, сонгуульд нэр дэвших, сонгогдоход үндэс, угсаа, арьсны өнгө, нас хүйс, хөрөнгө чинээ, эрхэлсэн ажил, албан тушаалаар ялгаварлахгүй адил тэгш боломж олгох зарчмыг баримтална.
11.2 Намын дүрэмд дараах нийтлэг зүйлийг тусгана
11.2.8 Сонгуульд нэр дэвшүүлэх, боловсон хүчнийг шилж сонгох, хүйсийн тэгш байдлыг хангах зарчим

	


3
	
Аймаг, нийслэл, сум, дүүргийн иргэдийн төлөөлөгчдийн хурлын сонгуулийн тухай, 2020 он
	5.1 Тухайн засаг захиргааны нэгжид байнга оршин суугчаар бүртгүүлсэн сонгуулийн эрх бүхий Монгол Улсын иргэн үндэс, угсаа, хэл, арьсны өнгө, хүйс, нийгмийн гарал, байдал, хөрөнгө чинээ, эрхэлсэн ажил, албан тушаал, шашин шүтлэг, үзэл бодол, боловсролоор ялгаварлагдахгүйгээр орон нутгийн Хурлын сонгуульд оролцож, тухайн шатны Хурлын төлөөлөгчийг сонгох эрхтэй.
29.2 Нам,эвслээс нэр дэвшиж байгаа нэр дэвшигчийн 20-оос доошгүй хувь нь
аль нэг хүйсийн нэр дэвшигч байна.


Мөн Монголд Улсын Дээд Шүүхэд бүртгэлтэй байгаа улс төрийн намуудаас 4 нам л квотыг дүрмэндээ тусгасан байгаа юм.

Хүснэгт 3: Намуудын дүрэмд эмэгтэйчүүдийн квотыг тусгасан байдал (ЖҮХ, 2021)

	
	Нам
	Жендерийн квот тусгасан заалт

	1
	МАН
	1.5.8 намын бүх шатны сонгуульт байгууллагад 30-аас доошгүй хувь нь эмэгтэйчүүд
байна. Санал хураалтыг энэ шаардлаганд нийцүүлэн зохион байгуулна.



	2
	АН
	6.4.1Үндэсний бодлогын хорооны гишүүний суудлын тоо 410 байна. Үүнээс 90-ээс
доошгүй суудал нь эмэгтэй гишүүдэд ногдоно.

	3
	ХҮН
	4-р бүлэг: Намын их хурлын төлөөлөгчдийг сонгохдоо 30-аас доошгүй хувь нь эмэгтэй
гишүүн байх зарчмыг баримтална.

	
4
	
ИЗНН
	20.4 Үндэсний хорооны нийт гишүүдийн 30-аас доошгүй хувь нь эмэгтэй төлөөлөл / суудал хадгалах квот/ бүрдүүлнэ. Энэ заалт Улс төрийн зөвлөлийг сонгож бүрдүүлэхэд
нэг адил хамаарна.

	
	МҮАН
	9.2.10 Сонгуульд нэр дэвшүүлэх, боловсон хүчнийг шилж сонгохдоо хүйсийн тэгш
байдлыг хангах зарчмыг баримтална.

	
	Монголын Ардчилсан
Хөдөлгөөний нам
	9.2.9 Сонгуульд нэр дэвшүүлэх, боловсон хүчнийг шилж сонгохдоо хүйсийн тэгш байдлыг хангах зарчмыг баримтална.



Жендерийн квотыг хэрэгжүүлэхэд сонгуулийн тогтолцоо, улс төрийн намын санхүүжилт тулгуур хүчин зүйл болох нь
Дэлхийн улс орнуудын туршлагаас харахад жендерийн квоттой ихэнх орнуудын хувьд сонгууль пропорциональ эсвэл холимог тогтолцоогоор явагдахын сацуу намаас сонгуульд нэр дэвшүүлэх процесс нээлттэй, ямар аргачлалаар явагдах нь тодорхой мөн квот хангагдаагүй тохиолдолд авах хориг арга хэмжээ, болон урамшууллыг хуулиндаа тодорхой тусгасан байдаг байна (IPU, 2014).
Гэвч Монголд сонгуулийн тогтолцоо ч тэр намаас нэр дэвших үйл явц, мөн намуудын санхүүжилт хараахан ил тод нээлттэй биш байгаа нь асуудал дагуулж байна. Энэ нь зөвхөн жендерийн квотын хэмжээнд яригдаж биш ардчиллын суурь зарчим тогтолцооны хувьд хэрэгжиж байгаа эсэхэд нилээд хүчтэй эргэлзээ төрүүлнэ. Учир нь сонгуулийн хууль УИХ-ын сонгууль бүрийн өмнө өөрчлөгдөж олон нийт үүнд дасаж, мөн намууд нэр дэвшигчийн дэнчин, хандив гэх зүйлсийг ил тод нээлттэй байдлаар авах нь хэвийн үзэгдэл болоод байна. Тэгвэл энэ нь хэвийн легитм чанартай үйлдэл мөн үү?
Канадын гадаад хэргийн яамны дэмжлэгтэйгээр Азийн сангаас хэрэгжүүлж буй төслийн хүрээнд 2018 онд Монголын Дефакто институтээс хийсэн “Монголын улс төрийн намуудын дотоод ардчиллын индексийн тайлан судалгааг гаргасан байна. Уг тайланд дурьдсанаар:
· Улс төрийн намын гишүүдийн оролцоо гэсэн 20 хүртэлх оноо бүхий хэмжигдэхүүнээр судалгаанд оролцсон 6 улс төрийн нам дунджаар 10.25 оноо;
· Улс төрийн нам доторх өрсөлдөөн гэсэн 24 оноотой хэмжигдэхүүнээр судалгаанд оролцсон 6 улс төрийн нам дунджаар 16.28 оноо;
· Улс төрийн намын ил тод байдал гэсэн 24 оноо бүхий хэмжигдэхүүнээр судалгаанд оролцсон 6 улс төрийн нам дунджаар 9.26 оноо;
· Улс төрийн намын санхүүжилт гэсэн 32 оноог эзлэх хэмжигдэхүүнээр судалгаанд оролцсон 6 улс төрийн нам дунджаар 10.78 оноо буюу нийт 100 хүртэлх оноо бүхий хэмжигдэхүүнүүдийн нийлбэрээс судалгаанд оролцсон 6 улс төрийн нам дунджаар 49.9 оноотой гарсан байна (Дефакто институт, 2018). Уг тайлангаас харахад Монголын улс төрийн намуудын хувьд дотоод ардчилал нь хангалттай түвшинд хүрээгүй байна. Энэ нь квотыг хэрэгжүүлэхэд мэдээж нөлөөтэй. Мөн Транспаренси Интэрнэшнл байгууллагын 2017 оны авлигын төсөөллийн индекст Монгол Улс 180 орноос 103-т жагссан байх ба 0 (авлига их)-ээс 100 (авлига бага) оноо авахаас 30 оноо авчээ (АСДҮОУХ, ННФ,2018). Учир нь намууд Азийн сангаас 2010 онд хийсэн судалгаагаар авлигад өртсөн байдлаараа 16 байгууллагын 5-рт жагссан байдаг бол 7 жилийн дараа 2-рт жагсах болжээ.
Жендерийн квотыг хэрэгжүүлэхийн тулд намуудын дотоод ардчилал, мөн намын санхүүжилтийг задгай тавихгүй байх нь чухал ач холбогдолтой бөгөөд, үүнд чиглэсэн дараах хуулиуд батлагдсан байгаа юм. Үүнд:
1. 2005 онд өөрчлөлт оруулсан Улс төрийн намын тухай хууль
2. 2015 онд шинэчлэн батлагдсан Сонгуулийн тухай хууль
Уг хуулиар сонгуулийн зардлыг хандив, намын хөрөнгө, нэр дэвшигчийн хөрөнгө гэж нарийвчлан зааж, санхүүжилтийн эх үүсвэр, зардлын хязгаарлалт, дээд хэмжээ, аудит, хууль зөрчсөн тохиолдолд хүлээлгэх хариуцлагыг заасан боловч намаас нэр дэвшигчээс авах дэнчингийн хэмжээг багасгах эсвэл

дэнчинг хориглох хуулийн хязгаарлалт хийж өгөөгүй нь эмэгтэйчүүдэд сонгуульд нэр дэвшихэд ихээхэн саад бэрхшээлийг дагуулахаас гадна бусад нийгмийн бүлгүүдэд ч нөлөөлдөг байна. Намуудын нэр дэвшигчээс шаардах дэнчингийн хэмжээ байнга өсдөг, тухайлбал 2016 онд 100 сая төгрөг болсон нь санхүүгийн өндөр чадавхитай нэр дэвшигчид улс төрд орох хаалга үүдийг нээлттэй болгож, залуучууд, эмэгтэйчүүдийн боломжийг хааж байгаа юм. Иймд жендерийн квотыг хэрэгжүүлэхийн тулд намын санхүүжилтийг нээлттэй болгож, Үндэсний Аудитын Хороо, Сонгуулийн Ерөнхий Хороо гэх эрх бүхий байгууллагууд хяналтыг хатуу тогтоох шаардлагатай юм. Мөн намуудын нэр дэвшигчийн дэнчингийн хэмжээг бууруулах эсвэл хуулиар хориглох нь нэн чухал ач холбогдолтой юм. Учир нь сонгуульд нэр дэвших нь ардчилсан зарчмаар нийт иргэдийн эрх байх ёстой болохоос биш энэ эрх дэнчингийн мөнгөөр хязгаарлагдах ёсгүй юм. Дэнчингийн мөнгийг хязгаарлах эсвэл хуулиар хориглохын тулд төрийн санхүүжилтийг улс төрийн намын гол санхүүжилтийн эх үүсвэр болгох хэрэгтэй байна. Европт Их Британийг эс тооцвол ихэнх улсад улс төрийн намуудын гол санхүүжилт нь төрийн санхүүжилт байдаг. Монголын нөхцөлд улс төрийн намуудад олгогдох төрийн санхүүжилтийн эзлэх хувь орлогынх нь 20-иос доошгүй хувийг эзэлж байгаа нь улс төрийн намууд хувийн компанийн хандив, дэнчингийн мөнгөөр гол санхүүжилтээ босгохоос өөр аргагүй байдалд хүргэж байгааг харуулж байна. Мөн Улс төрийн намын тухай хуульд улс төрийн намуудад олгохоор заасан төрийн санхүүжилтийн зориулалтыг
(1) намын залуу болон эмэгтэй гишүүдийн шийдвэр гаргах түвшинд, сонгуульд оролцох оролцоог дэмжихэд зарцуулах тухай зааж, (2) намуудад төсвөөс олгох санхүүжилт нь хувийн эх үүсвэрээс орж ирэх санхүүжилттэй харьцуулахад чамлахааргүй байх ёстой ба намуудын хувьд улс төрийн санхүүжилтийн систем нь чухал хөрөнгө болохуйц байх ёстой (АСДҮОУХ, ННФ) байна.
ОУПХ-ны тайлангаас харахад жендерийн квотыг нэвтрүүлсэн улс орнуудын хувьд сонгуулийн тогтолцоо нь ихэвчилэн холимог буюу пропорциональ байна. Манай улсын хувьд УИХ-ын сонгуулийг 1992 оноос хойш нийт 8 удаа зохион байгуулжээ. Жендерийн квотыг хуульчилснаас хойш сонгуулийг цор ганц удаа 2012 онд олонхийн болон хувь тэнцүүлсэн тогтолцоог хослуулан зохион байгуулж нийт сонгогдсон эмэгтэй гишүүдийн тоо 10-д хүрсэн нь (1 гишүүн сүүлд нэмэгдэж) онцолмоор зүйл юм. УИХ-ын 2012 оны сонгуулийг холимог хэлбэрээр хийсэн анхны сонгууль болж томсгосон мажоритар 26 тойргоос 48 нэр дэвшигч, 28 (СЕХ, 2011) нэр дэвшигчийг намын жагсаалтад бичигдсэн дарааллаар пропорциональ хэлбэрээр явуулжээ. Харин бусад үед сонгууль олон мандаттай томсгосон тойргоор, эсвэл 1 мандаттай 76 тойргоор явагдсаар иржээ. Олон улсын туршлагаас дурьдвал, одоогоор дэлхийн нийт 103 (IPU, https://data.ipu.org) орон аль нэг төрлийн квотыг нэвтрүүлсэн байдаг байна.
Нийт улс орнуудын хувьд сонгуулийн пропорциональ тогтолцоотой улс 81, холимог 32, мажоритар 64, өөр сонгуулийн системтэй 5, мэдээлэл нь тодорхой бус 8 улс орон байдгаас, жендерийн квот нэвтрүүлсэн мөн мажоритар сонгуулийн тогтолцоог ашигладаг орнуудыг тоочвол Узбекистан, Монгол, Малайз, Этиоп, Кени, Уганда, Танзани, Нигер, Сьерра-Леоне, Эсватини, Канад, Боливи, Венесуэл, Гаити, Франц, Англи, Австрали, Самоа, Соломоны арлууд зэрэг цөөн тооны орнууд байна (IPU, https:// data.ipu.org) .

График 1. ОУПХ-ноос улс орнуудын сонгуулийн тогтолцоог ангилан харуулсан нь /тоогоор/ 2020 оны 12.31-ний байдлаар

Манай улсын хувьд 2012 оны сонгуулиас бусад бүх сонгуулийг мажоритар тогтолцоогоор зохион байгуулдаг. Гол өрсөлдөөн АН, МАН гэсэн 2 том улс төрийн намын хооронд сүүлийн 30 жил явагдсан бөгөөдэдгээрнамууд энэ тогтолцоондоо хэт дадлагажсан гэждүгнэжболохоосгадналегитм чанартай төр, хүчтэй ардчилсан засаглалыг бэхжүүлэхийн тулд сонгуулийн тогтолцоог өөрчлөх, илүү боловсронгуй сайн тогтолцоог нэвтрүүлэх нь оновчтой юм. Сүүлийн 2016, 2020 оны УИХ-ын сонгуулийг 2016 оны сонгуулийг 1 мандаттай 76 тойргоор, 2020 оны сонгуулийг 2-3 мандаттай томгосон 29 тойргоор тус тус зохион байгуулсан. Сонгуулийн үр дүн хоорондоо яг ижил бөгөөд МАН олонхийн суудал авсан, парламентын суудлыг эмэгтэйчүүд 17.1%-иар бүрдүүлж байна. Учир нь гэвэл манай хэрэгжүүлдэг мажоритар (plurality/majority) тогтолцоо нь нэр дэвшигч эсвэл нам нийт саналын дийлэнхийг авах буюу /50 хувь+1 хувь буюу дийлэнх олонхийн санал авах/ тохиолдолд ялагчаар нэрлэгддэг. Энэхүү тогтолцоо нь нэг мандаттай жижиг тойрог эсвэл олон мандаттай томсгосон тойргийн гэж ангилагддаг. Ийм нөхцөлд намаас нэр дэвших өрсөлдөөн ширүүн, намын дэнчин төлөх, эсвэл ялах магадлал багатай тойрогт нэр дэвших, санхүүжилт гээд маш төвөгтэй нөхцөл байдал эмэгтэй нэр дэвшигчид тулгардаг ба намууд хуулиар хүлээсэн 20-иос доошгүй буюу 20 хүртэлх хувийн эмэгтэй нэр дэвшигчийг ёс төдий дэвшүүлдэг байна. Иймд сонгуулийн боловсронгуй тогтолцоо ардчиллыг бэхжүүлэхэд мөн жендерийн квотыг хэрэгжүүлэхэд чухал ач холбогдолтой байна.

График 2. УИХ-д нэр дэвшсэн болон сонгогдсон байдал /хүйсээр/ 1992-2020

Хүснэгт 4. Монгол Улсын Төрийн албаны зөвлөлийн 2019 оны үйл ажиллагааны тайлан, ҮСХ-ны 1212.мн, ЖҮХ АА, НҮБХХ-ийн 2019 оны Хүний Хөгжлийн илтгэл (ЖҮХ, 2020)

	Албан тушаал
	Эмэгтэй
	Эрэгтэй
	Хугацаа

	УИХ-ын гишүүн
	13
	63
	2020

	Засгийн газрын гишүүд
	4
	12
	2021

	Дэд сайд нар
	2
	12
	2020

	Яамдын Төрийн нарийн
бичгийн дарга
	1
	12
	2019

	Засгийн газрын
агентлагийн дарга
	1
	29
	2019

	Яамдын газар, хэлтэс,
албадын дарга
	66
	147
	2019

	ИТХ-ын дарга /аймаг,
нийслэл/
	0
	22
	2019

	ИТХ-ын дарга /дүүрэг/
	4
	5
	2019

	ИТХ-ын дарга /сум/
	59
	271
	2019

	Засаг дарга /аймаг,
нийслэл/
	0
	22
	2019



	Засаг даргын орлогч /
аймаг, нийслэл/
	7
	32
	2019

	Аймаг, нийслэлийн ЗДТГ-
ын дарга
	4
	18
	2019

	Засаг дарга/дүүрэг/
	2
	7
	2019

	Засаг даргын орлогч /
дүүрэг/
	5
	15
	2019

	Дүүргийн Засаг даргын
Тамгын газрын дарга
	1
	8
	2019

	Засаг дарга/сум/
	44
	286
	2019

	Засаг даргын орлогч /сум/
	61
	269
	2019

	Сумын Засаг даргын
Тамгын газрын дарга
	189
	141
	2019



ДҮГНЭЛТ
Эмэгтэйчүүдийн квот нь улс төрийн шинжлэх ухаанд шинэлэг бөгөөд одоо хүртэл бүрэн судлагдаагүй судалгааны объект хэвээрээ байна. Эмэгтэйчүүдийн улс төрийн оролцоог дээшлүүлэх, улс төрийн шийдвэр гаргах төвшний оролцоог хангах чиглэлд квотын механизмыг хэрэгжүүлж буй олон улсын туршлагыг судлаж, дараах дүгнэлтэнд хүрч байна.
· Квот нь ямар улс төрийн тогтолцоо, сонгуулийн тогтолцоонд хэрэгжиж байгаагаас амжилттай хэрэгжих эсэх нь ихээхэн хамаардаг байна.
· Квотыг анх ямар тоглогчид улс төрийн талбарт авчирсан мөн ямар сэдэлтэй нэвтрүүлсэн байдлаас цаашлаад хуульчилсан, намын сайн дурын, суудал хадгалах зэргийн аль нэг хэлбэрээр хэрэгжих магадлалтай байна.
· Ардчилал нь хангалттай төлөвшөөгүй улс орнуудад квотыг улс төрийн элитүүд жендерийн тэнцвэрийг хангахаасаа илүүтэй гол төлөв хоосон дүр эсгэлт (empty gestures) буюу тухайн намын аливаа ашиг сонирхол, эсвэл дотоод болон гадаад нэр хүндээ өсгөх явцуу эрх ашгийн үүднээс нэвтрүүлэх боломж байдаг байна.
· Монголын нөхцөлд жендерийн квот хэрэгжихэд намын төлөвшил, дотоод ардчилал их чухлаас гадна одоо байгаа дундаж 49.9% гэдэг үзүүлэлт цаашид улс төрийн намуудын хувьд ардчиллыг бэхжүүлэх, тэр дундаа жендерийн квотыг идэвхитэй хэрэгжүүлж эхлэхэд багагүй цаг хугацаа орохоор харагдаж байна.
· Жендерийн квотын хэрэгжилтийг амжилттай хангахын тулд Монголд сонгуулийн тогтолцоог нэн түрүүнд өөрчлөх шаардлагатай юм. Монголын нийт ард түмний төлөөлөл болох парламентыг пропорциональ тогтолцоогоор сонгодог болсон цагт ард түмний төлөөлөл жинхэнэ утгаараа бүрэлдэж хүчтэй легитм чанартай УИХ бүрдэж, улмаар жендерийн квотын хэрэгжилт ч гэсэн арай эрчимтэй болох юм.

